
Д з е я   п е р ш а я
Прасторная прыхожая ў гарадской кватэры. На відным месцы люстэрка, камбінаваная вешалка,  часопісны столік, крэсла, банкетка…
Шурык, ён у салідных акулярах,  і Міла збіраюцца, падобна на тое, заняцца хатнімі справамі, паколькі сёння выхадны, а іх назапасілася нямала.

Але пакуль толькі падступаюцца… То там нешта падправяць, то тут пераставяць з месца на месца… Так, па дробязях…
Ш у р ы к (здалёк, вагаючыся).  Ты нічога не хочаш мне сказаць?

М і л а. Схадзі ў краму адзін, Шурык, навошта ўдвух цягнуцца,   а я ў кватэры чым-небудзь займуся  карысным. Будзем эканоміць сілы і час.

Ш у р ы к. І гэта ўсё?

М і л а. Ну, яшчэ вынесі смецце, калі табе гэтага мала.

Ш у р ы к. Дыктуй далей.

М і л а. А потым… што б яшчэ прыдумаць табе такое, каб ты нарэшце  супакоіўся?..

Ш у р ы к. Жартуеш?

М і л а. А што, нельга?

Ш у р ы к. Жартачкі, між іншым, тут недарэчы. (Паступова раздражняючыся).  Хопіць жартаваць. Хопіць! Я доўга трываў!..

М і л а. Ну, тады не ведаю… давай выйдзем у двор хіба што… да бабулькі Дзіны… во, да яе… яна з раніцы да вечара на лаўцы сядзіць у пад'ездзе? Там пажартуем, калі тут, у кватэры, жартачкі гэтыя самыя не да месца.

Ш у р ы к. Выйдзем і ў двор. Не адразу. Але пакуль я жадаю ва ўсім разабрацца дома –  без сведак.
М і л а. Я не разумею, ты пра што?

Ш у р ы к. На вось… чытай! (Рашуча працягнуў жонцы лісток паперы).

Міла чытае.

Услых, услых чытай! Каб сцены нашай кватэры ўсё гэта чулі! Каб гэтае люстэрка чула і бачыла! Каб  вешалка чула! У нас, дарэчы, такая вешалка, што на ёй  нельга нават павесіцца, калі спатрэбіцца ў горшым выпадку. Дрэнь!

М і л а. Усё зразумела: я купляла.

Ш у р ы к. А хто ж! Вядома, ты. Хоць і я побач стаяў. Не спрачаюся.

М і л а.  Супакойся. Ты што, не з той нагі ўстаў?

Ш у р ы к. Устаў як трэба!

М і л а. Тады трымай сябе ў руках.

Ш у р ы к. Як гэта можна трымаць сябе ў руках, калі я не магу ў іх трымаць не толькі сябе, але і такое прадажнае стварэнне, як ты! (Выхапіў лісток з рук Мілы). Дай сюды!..

М і л а. Якое, якое стварэнне? Ці я, мо, недачула? Паўтары!..

Ш у р ы к. Я сам зачытаю!  І паўтару, калі трэба будзе… Паўтарэнне –  маці вучэння! Расступіцеся!   Слухайце ўсе! (Аднак не рашаецца чытаць). Падрыхтаваліся!..

М і л а. Табе, можа, графін з вадой паставіць? Перад носам? 

Ш у р ы к. Абыйдземся.

М і л а.  Як у прэзідыуме?

Ш у р ы к. Яна яшчэ здзекуецца! Яна яшчэ каверзы строіць!..

М і л а. Пракашляйся. Ну, чаго ж марудзіш? Давай, давай.

Ш у р ы к. Божа! І з кім я жыў усе гэтыя пятнаццаць гадоў?! 
М і л а. Сямнаццаць, двоечнік!

Ш у р ы к. І з кім я жыў усе гэтыя сямнаццаць гадоў?!

М і л а. Сёння, між іншым, выхадны, а мы глупствам займаемся.

Ш у р ы к (трасе лістком перад тварам жонкі). Гэта што, па-твойму, глупства? Глупства гэта?! Я ў каго пытаю?! Не, не глупства! Гэта ганьба! Гэта, падобна на тое,  крах сямейнай імперыі!..

М і л а. Так дзень праляціць і не заўважыш…

Ш у р ы к. Што дзень, калі тыя гады праляцелі, сямнаццаць, а я і не заўважыў, як ты звярнула на вузкую сцяжынку здрады? На слізкую сцяжынку… не, нават не на сцяжынку, а на сцежку, на бальшак  распусты!..

М і л а. Не, каб прадуктамі запасціся на ўвесь тыдзень. А ён заладзіў! Ну, не дзівак?

Ш у р ы к. Дзівак, дзівак. Уявім…

М і л а. Дарэчы, а дзяцей наведаць на базе адпачынку ты думаеш?

Ш у р ы к. Наведаем! Але пасля таго, як я вынесу смецце!..

М і л а. З гэтага і трэба было пачынаць, мой дарагі,  а то раскрычаўся.

Ш у р ы к. Я спачатку з гэтым смеццем разбяруся! Не ўсё адразу!  (Трасе лістком). З гэтым! Тое смецце пачакае! Галоўнае –  з гэтым смеццем пакончыць! Раз і назаўжды! Каб не смярдзела! Задача нумар адзін!..

М і л а. Супакойся, мілы.

Ш у р ы к. Не, не магу! Я ўвесь у агні! Я ў сінім полымі!..

М і л а. Ці мала ў нас ворагаў –  у цябе і ў мяне?

Ш у р ы к. Ворагі ёсць, маюцца, не спрачаюся…Ты на што, дазволь папытаць,  намякаеш?

М і л а. Ні на што я не намякаю. Жывём мы добра, многія зайздросцяць…

Ш у р ы к. Супакойся! Чаму тут зайздросціць!

М і л а. А як жа! Ты не п'еш, не паліш… гэтага мала?

Ш у р ы к. Я  –  так. Але ўсё гэта робіш ты. І п'еш, і курыш.

М і л а. Дарагі, але хтосьці ж хоць адзін  у сям'і павінен гэтым займацца?

Ш у р ы к. Вось з гэтага… з гэтых вось, здавалася б, дробязяў,  і пачынаецца распуста…распад асобы, так бы мовіць. І ўсё астатняе!..
М і л а. Мы што, горшыя за  іншых? Не людзі хіба?..
З'яўляецца Антон.

А н т о н. А-у! Чым тут займаюцца суседзі мае дарагія?

Яму не адказалі.

Можа, не своечасова я?..

Ш у р ы к. Не, чаму ж! Будзеш сведкай. Я знайду яго! Я ведаю, як яму адпомсціць!..

А н т о н.  Пра што гэта ты, Шурык?

М і л а (пакруціла каля скроні). Найшло… зацьменне… У яго часам бывае… на змену надвор'я… Там, выпадкова, не дождж за акном?..

А н т о н. А-а! Зразумела. Я… гэта забег  шуруповёрта папрасіць на пару хвілін: палічку для кніг прысобіць да сцяны збіраюся. Не выручыш, сусед?

Ш у р ы к. Шуруповёрт пачакае, яму якраз ніхто рогі не наставіў…

А н т о н.  Рогі?

Ш у р ы к. Рогі, рогі. Найшло б і на цябе зацьменне, сусед, калі б у паштовую скрыню  падкінулі вось гэты маленькі, непрывабны з выгляду кавалачак паперы ў клетачку са звычайнага школьнага сшытка… 

А н т о н. Ну-ну. І што там?

М і л а. Лухта! Найпаўнейшая! А ён верыць. Ну, не дзівак!

Ш у р ы к. Не, вы перш паслухайце!..  Вось… піша добразычлівец… вы толькі ацаніце і прыкіньце!  Чытаю, так і быць: "Твая Міла круціць каханне ўжо другі год з адным мужчынам… Зайшлі яны далёка… Мужык, будзь пільны!!!" І тры клічнікі. "Будзь пільны!!!"  О!  Папярэджвае! Што скажаце? Як гэта разумець?

Паўза.

М і л а. Ну што, прыйшоў у сябе?

Ш у р ы к.  Здзекуешся?

М і л а. Супакойся.  Уйміся.
Ш у р ы к.  Не! Ніколі! І не ўгаворвай!.. Адчуваю, выпэцкаўся моцна і адмыюся не адразу!..

М і л а. Выпі пепсі-колы і закусі кавалачкам торціка. Табе гэта дапаможа. Не ўпершыню.  Ну, коцік, хопіць ваяваць. (Антону). Бачыш, ён ужо ачуняў? (Падміргнула Антону).

Ш у р ы к.  Пепсі-колай узяць вырашыла? 

М і л а. Ну, так: твой любімы напой.

Ш у р ы к. Не выйдзе! Танна цэніш кандыдата навук!  Сама пі гэтую амерыканскую атруту! Вынесі чалавеку шурупавёрт. Бачыш, чакае?

А н т о н. Ды я наогул не спяшаюся.

Ш у р ы к.  Вынесі, я сказаў, шурупавёрт Антону!

М і л а. Можна падумаць, што я ведаю, дзе ён.

Ш у р ы к.  Ты знойдзеш! Калі хахаля знайшла –  куды прасцей шурупавёрт знайсці на балконе! Для цябе дробязі.

М і л а. Не сказала б…

Ш у р ы к.  Вопыт ёсць.

М і л а. Гляньце на яго, усхадзіўся! (Выходзіць).

Ш у р ы к.  Вось так і жывём, сусед: здрада на здрадзе. Гэта, між іншым, не першае пасланне, знойдзенае ў паштовай скрыні. Трэцяе! Прыкінь, якое мне! Праца з рук валіцца. Апетыт ні да чорта. Адны страты.

А н т о н.  Неяк не верыцца, каб Міла табе рогі настаўляла…не ўкладваецца  ў галаве…

Ш у р ы к. А мне, думаеш, верыцца? Аднак прыходзіцца. Дзе дым, там і полымя. Хтосьці сігналіць. Зацята і метадычна: будзь пільны! Не спі ў шапку!  І тры клічнікі. А? Што скажаш?

А н т о н.  Не ведаю, чым табе і дапамагчы?

Ш у р ы к. Ды чым ты дапаможаш!

А н т о н.  Здагадваюся і мяркую: нейчая  помста. Ворагі, ніяк, маюцца?

Ш у р ы к.  Не на Месяцы жывём як ніяк. Ды калі б толькі гэта –  плюнуць і расцерці. І забыцца раз і назаўсёды. Але! Але я пачынаю верыць у самае горшае… Калі першапачаткова сумняваўся, то цяпер, пільней прыгледзеўшыся да Мілкі, пачынаю сёе-тое заўважаць…

А н т о н.  І што ж?

Ш у р ы к.  "І што ж?" Яна пачала яшчэ больш клапаціцца пра сваю знешнасць. Выяўлены асабіста мною, але я пакуль не распаўсюджваюся, сакрэтныя акаўнты ў сацыяльных сетках. Заўважыў, звярні ўвагу: адказвае на мае пытанні нервова, імкнецца першая цябе ў чымсьці абвінаваціць. Іншы раз нясее відавочную хлусню. Але вераб'я на мякіне не правядзеш!  Часта гыркае, лёгка выходзіць з сябе. (Як вялікую таямніцу, аглядаючыся па баках). Колькасць сэксу рэзка паменшылася…прынамсі, у мяне.

А н т о н.  Нават так?! Што ты кажаш?!
Ш у р ы к.  Вось табе крыж! (Перахрысціўся).
А н т о н. Ну, гэта ўжо перабор, зусім нікуды не варта! Нонсэнс. Самы росквіт, а тут такія жорсткія ўмовы. Гэта ж другі Чарнобыль!.. 

 Ш у р ы к. Так, прыкінь, адмаўляе пад рознымі падставамі. То галава баліць, то попа… Ці яшчэ вось: у апошні час толькі і чуеш: Шурык, я на дзявочнік да сяброўкі, не турбуйся, там хлопчыкаў няма. А я, лох, адказваю: ну раз няма гэтых самых хлопчыкаў, давай ідзі, чаго ўжо! Дуй, кажу. Уваход вольны.  Яна мяне ў шчаку цмокне і пабегла.

А н т о н.  А ты б тым часам, дзівак…

Ш у р ы к.  Што праўда, тое праўда: дзівак. Не першы ты мне такое гаворыш.

А н т о н.  А ты б тым часам, кажу, на хлапечнік куды-небудзь махнуў? Слабо?

Ш у р ы к.  А што, і хлапечнікі бываюць?

А н т о н. Яшчэ як бываюць!

Ш у р ы к.  А чаго ж ты маўчаў?

А н т о н.  Ты і не пытаў.

Ш у р ы к. Ну, так… не пытаў. Зараз буду ведаць. А дзе іх, тыя хлапечнікі, шукаць –  парай добрай справай?

А н т о н.  Дзесьці ж ёсць. Але дрэнна тое, што ты не ўжываеш…

Ш у р ы к.  Не ўжываю. Гэта так.

А н т о н.  У тым твой плюс і адначасова  мінус. А  на цвярозую  ці наўрад што выйдзе…

Ш у р ы к.  Запіць, ці што?

А н т о н. Пачакай ты. Гэта не выйсце –  запіць. Пакажаш сваю слабасць –  не болей таго.

Ш у р ы к. Гэта сапраўды. А яна, Мілка, потым і будзе пальцам торкаць: вось, маўляў,  зірніце, з якой набрыддзю жыву.

А н т о н.  Яны гэта ўмеюць… Абавязкова  торкне…

Ш у р ы к. Хоць і цяпер, здараецца, крутне пальцам каля скроні. Не, запіць –  не дзела гэта.

А н т о н.  Падумаем разам, што рабіць. Сумесна.

Ш у р ы к. Слухай, а можа мне наняць гэтага… як яго… ну, таго… выскачыла з галавы… цьфу ты!..

А н т о н.  Прыватнага дэтэктыва?

Ш у р ы к.  Менавіта! Менавіта яго!  Цяпер гэта ў модзе…

А н т о н.  Трэба ўсё ўзважыць, абдумаць. Не пары гарачку.

Ш у р ы к.  Але ён, пэўна, мне не па кішэні будзе? Добра яны дзяруць, не ведаеш?

А н т о н. Вядома, работка ў іх грашовая –  з  рызыкай звязана як-ніяк.

Ш у р ы к.  Гэта так… да таго ж ненармаваны працоўны дзень. Асабліва цяпер –  Мілка ў адпачынак ідзе, аднаму богу вядома, дзе насіць яе будзе. Паспрабуй уганіся за ёй, падпільнуй і прасачы. Тут у такія дні не ўсочыш –  скача, як вавёрка з галінкі на галінку.

А н т о н.  Не хвалюйся. Што-небудзь прыдумаем.

Ш у р ы к.  Падключайся, Антон. Хто ж, калі не сусед суседу…

А н т о н.  Пакладзіся на мяне. А’ кей?

Ш у р ы к.  Ес!  Ну дзе яна з тым шурупавёртам?

А н т о н.  Ды ты  не перажывай. Паспею я прыбіць тую паліцу.

Ш у р ы к. Крыху пазней у мяне будзе што табе сказаць… але толькі па вялікім сакрэце.  У самы блізкі час… Рыхтуйся… Спадзяюся, ты язык умееш трымаць за зубамі?

А н т о н.  Магіла!

Ш у р ы к. Ёсць, ёсць думкі. Свежанькія. Выношваю сёе-тое... 

А н т о н.  Трымай краба!

Ударылі па руках. 

Ш у р ы к.  Потым, з цягам  часу,  гэта стане здабыткам грамадства.  Шум будзе ва ўсіх сацыяльных сетках. Такога прарыву яшчэ не было ў сучаснай юрыспрудэнцыі. Водгалас далёка пойдзе, павер мне.

А н т о н.  Веру, веру, Шурык.

Ш у р ы к. Але гэта я, толькі я выпакутаваў на сваім асабістым вопыце гэтую ідэю, таму прашу любіць, шанаваць і ацаніць!.

З'яўляецца Міла з шурупавёртам. Аддае яго Антону.

Не я прыдумаў: хто шукае, той знойдзе! Так будзе і ў маёй справе! Я не піва заварыў, а куды больш сур'ёзнае штосьці! Піва вараць толькі зайцы.  Значна сур'ёзнае забаўтаў, спадары! Крутняк!  Хтосьці захлынецца ад маёй поліўкі!  А пакуль выносім гэтае смецце. Дзе яно, мая ненаглядная?..

М і л а (моўчкі штурханула нагой пакет са смеццем). Ты акрамя таго   паклёпу з паштовай скрыні больш нічога перад сабой не бачыш!..

Антон выйшаў. 

Ш у р ы к (бадзёрыцца). Ля-ля!  Што купіць, нагадай?  "Не уходи, побудь со мною.." 

М і л а. Як заўсёды.

Ш у р ы к.  Зразумела.  Ля-ля! "Не уходи, побудь со мною..."  (Выходзіць).

Адразу ж з'яўляецца Антон. Лашчацца.

М і л а. Як даўно мы не бачыліся, мілы!

А н т о н.  Так.

М і л а. Цэлых два дні…

А н т о н. А тры не хочаш?

М і л а. Ого! Ажно тры!..

А н т о н.  Можа, на час спынім нашы баявыя дзеянні, а, каханне маё?

М і л а. Не! Ніколі!  Каханне пад грукат кананады –  ты не ўяўляеш, якое гэта задавальненне!

А н т о н.  І для мяне таксама.

М і л а. Як, думаеш, далей будуць развівацца падзеі?

А н т о н.  Ён кахае цябе, хоць ты яму і не пара…

М і л а. А чаму гэта я яму не пара? 

А н т о н.  Ён дзівак.

М і л а. З дзівакамі цікавей жыць, між іншым.

А н т о н. Усё так кажуць. А насамрэч табе гэта лепш ведаць...

М і л а.  У чымсьці яны маюць рацыю.  Да таго ж, мы дваіх дзяцей нажылі. І зрабілі гэта сумленна. (Вытрымаўшы паўзу). А мой Шурык? Яго ашукаць прасцей простага. Ён даверлівы… сабачка такі пушысценькі… часам ласкавы, часам шкодны: гыр-гыр… але нічога –  я прывыкла…Мне з ім добра…

А н т о н. А са мной?

М і л а. З табой таксама. Ты ж Светку ведаеш? Ну, над намі жыве…

А н т о н.Канешне.

М і л а. Неяк яна мне, дурніца, вазьмі ды і скажы: я б згадзілася жыць на неабітаваным востраве, але пры адной умове…

А н т о н. І пры якой жа?

М і л а. Каб са мной былі ну хоць бы тры мужыкі.

А н т о н. Ого!

М і л а. Ого!

А н т о н.  Якая ж яна дурніца? Яна не дурніца!..

 М і л а. А твая мымра, дарэчы, нічога не заўважае?

А н т о н. Не, здаецца.

М і л а. Калі здаецца – хрысціцца трэба. Вось яе я і пабойваюся. Мой хоць пашабуршыць-пашабуршыць,  ды ўймецца… А твая можа гыркнуць так, што далёка чуваць будзе.

А н т о н.  Мая такая.

М і л а. Дзе яна, дарэчы, цяпер?

А н т о н.  Да маці паехала.

М і л а. Надоўга?

А н т о н.  Да вечара, сказала, буду.

М і л а. Можа, пакуль яе няма, забягу?

А н т о н.  А раптам нарвёмся?..

М і л а. Добра, ідзі круці свае шрубы. Толькі шурупавёрт не зламі!

А н т о н. Ды не патрэбны  ён мне. Гэта я сказаў першае, што прыйшло ў галаву… Мог бы і мульціварку папытаць. Ці яшчэ штосьці.

М і л а. А са сваім як-небудзь я сама разбяруся. Да яблыка разладу, спадзяюся, справа не дойдзе.

А н т о н. Я табе таксама дапамагу, калі што. Ёсць адна  ідэйка. Сёе-тое прыдумаў. Дакладней, сам Шурык мяне падахвоціў…

М і л а. За ім не затрымаецца. Калі б ён усе свае ідэі прадаваў на рынку індывідуальнай уласнасці, мы б у грашах купаліся.

А н т о н.  Добра. Да сустрэчы. (Цмокнуў у шчочку Мілу і выйшаў).

М і л а. Да сустрэчы, Антошка… (Лісліва памахала яму ўслед).

Зацямненне.

У прыхожай  Шурык, ён у руху. Разважае, як заўсёды, пра нешта сур'ёзнае. З'яўляецца Антон з шурупавёртам.

А н т о н.  Усё ў парадку. Дзякуй. (Працягнуў  шурупавёрт Шурыку, але яму не да гэтага).

Ш у р ы к. Пачакай, пачакай! А затым… так-так, а затым мы дзейнічаем наступным чынам – наносім прамы ўдар пад дых. (Дэманструе).І ён гатовы! Са шпулек!..

А н т о н.  Ты пра што гэта, Шурык? (Паклаў шурупавёрт на часопісны столік).

Ш у р ы к. Уяўляю, як я з ім разбяруся.

А н т о н.  А-а, зразумела. Мачыць будзеш?

Ш у р ы к. Макруха не па мне. Я вазьму яго іншым спосабам. І ён, нягоднік, подлае стварэнне, ужо нават бачу, як поўзае ў мяне ў нагах, прыціснуты да сценкі, як апошняя гніда, і толькі мармыча: "Прабач! Больш ніколі! Нячысцік паблытаў!.."

А н т о н. . А… здаецца, здагадваюся.

Ш у р ы к. Я на верным шляху. Ты маеш рацыю. Бабнік будзе знойдзены і  абясшкоджаны! Ён будзе бязлітасна прыпёрты да сценкі! Там яго галгофа!  Такую заразу трэба знішчаць на карані. Яны ганяць наша грамадства, знішчаюць, вытралёўваюць  інстытут сям'і, які складваўся стагоддзямі… Згодны?

А н т о н.  Мабыць…

Ш у р ы к. А куды ж ты дзенешся! Каб ты ды не быў згодны! Толькі больш упэўнена трэба адказваць: я – падтрымліваю! Стопрацэнтна! А?

А н т о н. Вядома…

Ш у р ы к.  Пабольш ініцыятывы, друг! Дыхай глыбей!

А н т о н. Дзіўна было б не падтрымаць чалавека, які патрапіў у такую няпростую стрэсавую сітуацыю. Ды яшчэ суседа.

Ш у р ы к.  Дзейнічаем, значыць, наступным чынам...

А н т о н. Ну-ну. Цікава, якім жа…

Ш у р ы к.  Працуем разам, арганізавана і дружна.  Таямніца, і яшчэ раз таямніца. Каб не спудзіць яго, анафему. Зразумеў?

А н т о н.  Дзіва што!


Ш у р ы к. Ты вядзеш унутраны нагляд за Мілай, я – вонкавы. Па магчымасці і я вонкавы, як атрымаецца. Не ўхіляюся. І калі што заўважыш падазронае – нумар мабільніка ў цябе мой ёсць. Паведамляй, не зважаючы на час сутак… уначы, днём – усё роўна! Я заўсёды на  прамым провадзе.  Але трэба дзейнічаць так, каб Міла не западозрыла нас, а то замаскіруецца, як вожык у лісці. І ўсё будзе марна. Зразумеў?

А н т о н. Яшчэ б! Тайна, мабільна, сакрэтна. Каб, як той казаў,  камар носа не падтачыў.

Ш у р ы к. Малайчына, Антоша! Добра мець такіх кемлівых суседзяў! Толькі  так, аб'яднаўшы высілкі,  мы будзем заўсёды на кані, а?

А н т о н.  Вядома! Абавязкова! 

Ш у р ы к. Вось ты кажаш: Мілка, Мілка… Ды я б мог падаць на развод, і ўсіх спраў. Жанчын хапае, тым больш баб… Вунь іх колькі!.. Адным махам мог бы вырашыць усе праблемы. Дзеці, сын і дачка, лічы, дарослыя…Я добра зарабляю, сябе пракармлю і як-небудзь кашулю памыю… Але справа  зусім не ў гэтым.

А н т о н.  А ў чым жа, калі не сакрэт?

Ш у р ы к.  Вось тут, браце, ніякага сакрэту няма. Ёсць мэта – знайсці яго, таго гада, які паквапіўся на маю Мілку, спакусіў яе нейкім падманным шляхам, няйначай… нейкім чынам, і моцна зняважыў…

А н т о н.  І зняважыў?

Ш у р ы к. Не без таго. Гэтага мы пакуль не ведаем, не выключана як версія, я проста здагадваюся… Можа, ён яе начальнік? Тады што – не знявага хіба?

А н т о н.  Падобна на тое.

Ш у р ы к.  Яшчэ як падобна! Поўная знявага! З амаральным падтэкстам!  Калі трэба, дамо па руках і шэфу. Атрымлівай, крэтын. Ты заслужыў. Але! Але мая мэта – захаваць сям'ю, ячэйку… За што нашы бацькі і дзяды змагаліся, на барыкады ішлі?  А то што ж атрымліваецца – разваляцца ўсе сем'і, адна за адной, па прынцыпе даміно, калі своечасова не прыняць рашучых  мер, і на зямлі ўсталюецца поўны бардак… поўны хаос.  Кеміш?

А н т о н. Мудрагеліста неяк… але ў прынцыпе, зразумела…

Ш у р ы к.  Мы не павінны гэтага дапусціць!

А н т о н.  Ну што, тады прыступаем?

Ш у р ы к. Так. Зверым час. На маіх роўна 16.00.

А н т о н. Хвіліна ў хвіліну.

Ш у р ы к.  Час пайшоў!..

Зацямненне.

Шурык сядзіць на банкетцы, чытае газету. З'яўляецца Міла. Шурык маскіруецца: быццам стараецца не зважаць на яе прыход, паказваючы поўную абыякавасць, але ў той час, прыхінуўшыся газетай, скоса  назірае за жонкай…

М і л а. Ты штосьці сёння рана?

Ш у р ы к.  У газетах пішуць, што Петрасян са Сцепаненка разводзяцца…

М і л а. Паесці што-небудзь ёсць?

Ш у р ы к. Заўтра абяцаюць пахаладанне…

М і л а. На прыпынак наехаў зух на легкавіку… Кажуць, моцна п'яны быў… Што робіцца! Страшна ў горад выйсці…

Ш у р ы к.  Тыраж газеты падае…

М і л а. Калі б толькі тыраж…

Ш у р ы к.  Дакаціліся. Хутка іх, газет, мабыць, зусім не будзе…

М і л а. Нам на працы прэмію вымеркавалі… А там адпускныя налічаць – прыгажосць!..

Ш у р ы к.  Інтэрнэт пажырае газеты, як мурашкаед мурашак…усмоктвае… о-о-оп – і там…

М і л а. Хопіць прыкідвацца! Якія навіны?

Ш у р ы к (устаў). Калі не лічыць, што атрымаў чарговую цыдулку, то ніякіх.

М і л а. Тэкст адзін і той жа? Пад капірку?

Ш у р ы к.  Ды не, трошкі іншы…

М і л а. Дзе яна?

Ш у р ы к.  Вось. Калі ласка…

М і л а (чытае). Хтосьці ж мэтанакіравана, метадычна здзекуецца над намі. Не заўважаеш?

Ш у р ы к.  Міла, прызнайся: гэта недарэчнасць, нечая сапраўды помста, ці ўсё ў гэтых цыбулках праўда? Я ўсё прыму як дадзенае. Але я жадаю ведаць праўду. Праўду і толькі праўду!
М і л а. Ты што, мне не верыш, зайчык?

Ш у р ы к. Раздвойваюся… Падзяляюся на дзве палавінкі… Часам гэтыя палавінкі злучаюцца, сашчапляюцца, і тады ў мяне з'яўляецца добры настрой, хочацца апантана дзейнічаць, ствараць!.. Я лётаю тады ў аблоках! Ключы ад раю ў мяне! Вось яны!  Але потым як успомню… і ўсё пераварочваецца ў сярэдзіне на трыста шэсцьдзесят… і ўсё бурыцца… Не зразумею –  дзе праўда, дзе хлусня…

М і л а. Супакойся. Не дакарай так сябе. Нельга ж.
Ш у р ы к.  А не атрымліваецца! Не атрымліваецца, як бачыш! Нервачкі, і ўсё такое пры мне яшчэ!..

М і л а. Давай абедаць.

Ш у р ы к. Некалі мне абедаць. Я заняты.

М і л а. І чым жа ты заняты, мне цікава?

Ш у р ы к.  Служба дні і ночы… Спакой нам толькі сніцца… Еш без мяне…

М і л а. Ну, як пажадаеш. Без цябе дык без цябе. Дарэмна, дарэмна ты так зводзіш сябе…Жыццё адно, і кароткае… праляціць і не заўважыш… Можа, табе трэба завесці…

Ш у р ы к.  Давай, дагаворвай. Каго завесці? Шчанюка? Кацяняці?

М і л а. Жанчыну…

Ш у р ы к (ажно прысвіснуў і зніякавеў). Паўтары, што сказала!

М і л а. Змяні мне.  Здрадзь. Я дазваляю.

Ш у р ы к.  Мілка! Ты… ты пры сваім розуме?! 

М і л а. Пакуль так.

Ш у р ы к.  Ты што такое кажаш?! Як можна?! Божа! Як гэта проста ў вас, у жанчын!.. "Змяні. Здрадзь". Ты ж штурхаеш мяне на злачынства! Разумееш хоць ты сама  гэта ці не?! "Не изменяй, ты говоришь любя. О, милая, а как же я узнаю, что в мире нет прекраснее тебя?!" Ты хочаш, каб паміж  намі адбыўся такі дыялог вуснамі паэта Фёдарава? На гэта нацэльваеш?

М і л а. А што? Можа, я цябе ўжо не задавальняю?

Ш у р ы к.  Ай-я-яй! Як гэта проста ў вас! Як гэта лёгка! Як гэта брыдка! Ды  я, акрамя цябе, нікога не бачу перад сваім носам. Так-так! Нікога! Ціша і роўнядзь вакол! Мне не цесна жыць у душы адной жанчыны, павер. Я там  камфортна сябе адчуваю.

М і л а. Ідзеш  вячэраць?

Ш у р ы к. Я ж сказаў: заняты. Пачакай! Да мяне дайшло… Я, здаецца, пачынаю цяміць… Калі ты мне раіш знайсці на старане жанчыну, значыць, у цябе сапраўды хтосьці ёсць. Прызнавайся!

М і л а. А дзе гэта ты адкапаеш такую жанчыну, якая зараз жа распахнецца перад табой, агаліцца, прызнаецца? Пакажы мне яе! Тыкні ў яе пальцам!

Ш у р ы к (намагаецца тыкнуць пальцам у жонку, але не рашаецца).  Цяпер я веру гэтым цыдулкам… Веру... Яны не хлусяць... (Узяў вяроўку, робіць пятлю).

М і л а. Не трапіўся – не злодзей. А што хтосьці там піша… Нас  акружаюць, мілы, не толькі добрыя людзі, але і сволачы самага рознага пашыву, якія хаваюцца да пары да часу дзесьці за вуглом, а потым так і стараюцца выпаўзці і ўджаліць чалавека. Як пчала. Але што пчала! Яна потым загіне, а тыя пісакі будуць жыць і пацяшацца над намі, дурнямі…

Ш у р ы к (прасунуў галаву ў пятлю,  ускочыў на банкетку, уявіў сябе павешаным). Як я буду выглядаць у такім ракурсе? Язык не моцна высунуў?

 М і л а. Ты  з глузду з'ехаў?! Злазь зараз жа! 

Ш у р ы к. Падкарэкціруй мяне, дарагая!

М і л а. Злазь! Спыніся! (Бегае вакол мужа). Астынь! Не ганьбі мяне і дзяцей! Злазь! (Шлёпае яго тапкам па мяккім месцы). Ну, каму кажуць?!

Ш у р ы к.  Спакойна. Генеральная рэпетыцыя. 

М і л а. Не трэба, Шурык! Прабач! Каюся! Нам яшчэ гэтага толькі не хапала! Да тых запісачак-цыдулек!.. 

Ш у р ы к.  Мяне, адчуваю, выратуе толькі пятля. Жыве пятля!.. 

М і л а. Усё дрэннае забудзем раз і назаўсёды!

Ш у р ы к.  Дарэчы, вяроўку не ты купляла?

М і л а. Не, не я!

Ш у р ы к.  Тады вытрымае.

М і л а. Ну хочаш, я на калені стану? (Стала). На!  Бачыш, стала?

Ш у р ы к.  А я табе не дазваляў.

М і л а. Тады не буду. (Устала).

Ш у р ы к.  Хто ў доме гаспадар?!

М і л а. Ты! Толькі ты! Дай сюды вяроўку.

Ш у р ы к.  Ні за што! Вяроўка будзе заўсёды пры мне. Не атрымаеш. А раптам спатрэбіцца? 

М і л а. Хай і ў цябе. Толькі не рабі глупствў.

Ш у р ы к.  Не будзеш глупствы рабіць ты, не буду і я.

М і л а. Я ўсё зразумела, я згодная!

Ш у р ы к.  Хтосьці там  наконт кухні заікнуўся хвілін колькі таму назад?

М і л а. Пайшлі, пайшлі на кухню, мілы! На цябе ўжо глядзець страшна! Дзяцей напалохаеш, калі ўбачаць цябе такога.

Ш у р ы к. На кухню дык на кухню! З велізарным задавальненнем!..

Міла ўзяла Шурыка пад руку, знікаюць.

Зацямненне.

У прыхожай. Тут адна Міла. З'яўляецца Антон. Ён прагне, як і раней, абняць яе, але Міла не дае яму зрабіць гэтага.

А н т о н. Не зразумеў? Што здарылася?

М і л а. Прабач, Антон… Нам пара… Я доўга думала… так, нам пара…

А н т о н. Куды?

М і л а. Туды, адкуль мы і прыйшлі. У зыходнае становішча. Забудзем ўсё, што было.

А н т о н. Як? Чаму?

М і л а. А табе не сорамна перад Шурыкам? Не, бачу? 

А н т о н.  Неяк не думаў пра гэта…

М і л а. А са мной штосьці адбылося… Ёсць такое паняцце: пераацэньванне каштоўнасцяў. І пасля ўсяго гэтага мне, павер, стала сорамна, сумленне загаварыла… А цябе яно, сумленне, не мучыць?

А н т о н. Не мы ж першыя, не мы апошнія… Нам жа добра было ўдваіх, ці не праўда?

М і л а. Усё так. Але бяда ў тым, што ў такія хвіліны мы забываем пра трэцяга чалавека, якому ў той час, калі нам добра, – балюча… Ты зірні на майго, да чаго мы з табой яго давялі…

А н т о н. Мы?

М і л а. Мы!

А н т о н.  Ды ён мяне і не падазрае.

М і л а. Упэўнены?

А н т о н. Я ж яму, дзіваку, узяўся яшчэ дапамагчы знайсці твайго палюбоўніка. (Смяецца). А ён і паверыў!..
М і л а. З усіх жывёл смяецца толькі чалавек. Спыніся!

А н т о н.  Добра, не буду…

М і л а. А што, калі ён выйдзе ўсё ж на цябе?

А н т о н.  Якім чынам?

М і л а. Аднак жа той, хто піша, ён жа мае рацыю. Ён жа не хлусіць.

А н т о н.  Не хлусіць.

М і л а.  Значыць, ведае пра нас праўду. Тады чаму гэта не можа стаць вядома і Шурыку?

А н т о н.  Лагічна.

М і л а. Шкада мне Шурыка, свайго Сашку… Штосьці ва мне перавярнулася… А Шурык ён таму Шурык, што ў акулярах… і мне было з кім яго параўнаць… А так ён Аляксандр Пятровіч… Навуковец… Хай і невялікі навуковец, але мы з табой, суседзік, і гэтага не дамагліся ў жыцці… Найласкавейшы чалавек… Найласкавейшы… Прабач, Шурык!..

А н т о н.  Штосьці цябе павяло?

М і л а. Можа, прызнаемся нарэшце, раскажаць яму ўсю  праўду  і не будзем яго больш мучыць і сябе?

А н т о н.  Міла! Ты чаго –  зусім?!  Спыніся!..

М і л а.  Усё роўна калі-небудзь усё высветліцца, лопне, як нарыў.

А н т о н. Ды… ды ты што, Міла?!

М і л а. Зачах  жа Шурык. Памрэ яшчэ, нябога. Загавее.
А н т о н.  Я… я не ўяўляю, як гэта зрабіць…і ў што гэта выльецца… 

М і л а. Скінем з сябе гэты груз, ачысцімся…адмыемся, у рэшце рэшт!..

А н т о н.  Думай, што кажаш! А потым…

М і л а. Што потым?

А н т о н. Мая даведаецца пра ўсё. Яна ж гэта так не пакіне! Размажа па падлозе і сценцы! Пра гэта падумала?!

М і л а. Чамусьці мне і Еву тваю, хоць яна і сцерва добрая, змяя, таксама шкада стала…

А н т о н.  Добра, так і быць: робім адзін крок, а другі не будзем: спыняем нашы сустрэчы, і ставім на гэтым кропку. Кропку, разумееш? Ці ўсё ж коску?

М і л а. Кропку!

А н т о н.  Добра, хай будзе яна.

М і л а. Дамовіліся. Разбурыць усё, сапраўды, запраста можна адным неразумным дзеяннем, а склеіць усё гэта разам будзе цяжка, ці нават немагчыма. Згода.

А н т о н. А як жа быць з дэтэктывам? Я ж паабяцаў Шурыку. Выконваць і далей яго ролю?

М і л а. Мабыць… Нічога іншага пакуль не застаецца. А там відаць будзе. Час пакажа і, пэўна ж,  рассудзіць нас…

А н т о н.  Сапраўды, няёмка неяк… Добра, чаму быць, таго не мінуць… Разбягаемся?

М і л а. Разыходзімся.

Зацямненне.

 У кабінет  адваката  Піражковой заходзіць Шурык.

Ш у р ы к (ніякавата адчувае сябе). Гэта сюды я патрапіў, выбачайце?

П і р а ж к о в а. Я адвакат Піражкова. А вам хто патрэбен?

Ш у р ы к. Ды мне адвакат патрэбен… усё роўна, Піражкова вы ці…Іванова-Сідарава. Я да адваката.

П і р а ж к о в а.  Праходзьце. Сядайце.

Ш у р ы к. Ага. Абавязкова. Дзякуй. (Сеў).

П і р а ж к о в а. Слухаю вас.

Ш у р ы к. Мне б тут петыцыю адну згарбузаваць… Дакуменцік адзін…невялікі… але сур'ёзны вельмі…

П і р а ж к о в а.  Я да вашых паслуг.

Ш у р ы к.  Пад грыфам "сакрэтна" дазваляецца?

П і р а ж к о в а.  Нават так?

Ш у р ы к.  Нават так. Да пэўнага часу…

П і р а ж к о в а.  Што ж гэта за сакрэтнасць такая? У нас быццам  сакрэтаў ніякіх няма… краіна адкрытая…

Ш у р ы к. У тым-та вось і справа, што маюцца. (Асцярожна зіркаючы па баках). Я тут сёе-тое накрапаў дома. Каб зэканоміць час.  Азнаёмцеся, калі ласка… (Працягнуў лісток адвакату). Нічога, што капнуў трошкі… на кухні крапаў…узварам заліў… каб жонка не бачыла… Адзінае месца – кухня –   дзе можна спакойна папрацаваць, там яе рэдка… ага, так-так… убачыш. Але  яна добрая, не-не, не падумайце нічога… Выдатная маркіза… Дзякуй, што магу на кухні  схіліцца над чыстым лістком… яна думае, пэўна, я блінцы пяку, а я вось чым займаюся… прабачце…
П і р а ж к о в а.  Нічога не зразумею. Што гэта? Маніфест нейкі? Катэхізіс?

Ш у р ы к.  Заява ў суд. Няўжо не зразумела? Але яе ж не возьмуць проста так…ад прастога смяротнага… у такім выглядзе… трэба вашу ручку прыкласці… ручку профі. Аформіць трэба… каб усё чын па чыне. Вы, калі ласка, аформіце… Я потым усё аплачу…

П і р а ж к о в а.  А дзе прозвішча той асобы, на каго вы падаяце заяву ў суд?

Ш у р ы к.  Ад прозвішча пакуль устрымаемся.

П і р а ж к о в а.  Не, так не пойдзе…Ну што вы!  Я адказваю за поўны тэкст дакумента. А раптам вы ў той радок, дзе прочырк, упішаце прозвішча якога-небудзь вядомага, уплывовага таварыша?

Ш у р ы к.  Справа ў тым, што прозвішча таго гаўнюка… ой, прабачыце… на якога рыхтую заяву, я пакуль і сам не ведаю.

П і р а ж к о в а.  Што за спешка такая? Гарыць у вас?

Ш у р ы к. Амаль! Амаль гарыць! Шугае!...

П і р а ж к о в а.  Вось калі даведаецеся прозвішча, тады і прыходзьце.

Ш у р ы к.  Думаеце, яго так лёгка ўзяць за каўнер і добранька трасянуць? Так трасянуць, каб з яго ўсё пасыпалася!  Але будзьце спок: не пройдзе і дня, як ён апынецца ў капкане, у мяне на кручку! Торг, і ён  сядзіць!.. Ага, трапіўся, вырадак?!..

П і р а ж к о в а.  Вы мяне заінтрыгавалі. З вамі нават цікава. А кім вы, прабачце, працуеце?

Ш у р ы к.  Па навуковай частцы… ва ўніверсітэце…у лабараторыі… Але гэта адно другога не датычыцца.

П і р а ж к о в а. Я разумею.  Вы ўзнімаеце праблему, самі таго, мабыць, не падазраючы, велізарнага маштабу… Вы – першаадкрывальнік…

Ш у р ы к.  Прабачце! Навошта ж так гучна?! Усе важныя  справы даўно адкрыты. Вакансій на месца новага Ньютана не засталося. Ну, можа, акрамя… і сапраўды… так-так… гы-эм…
П і р а ж к о в а.  Ну, уявім, знойдзеце вы таго чалавека, які займаецца каханнем з вашай жонкай… і што далей?

Ш у р ы к.  А я навошта да вас прыйшоў?

П і р а ж к о в а. Не ведаю.

Ш у р ы к.  Дайце сюды лісток! (Забраў лісток). Няўжо вы мяне зразумець не можаце?!

П і р а ж к о в а.  Я - та вас разумею, выдатна разумею.,. У мяне дома амаль такая ж аналагічная сітуацыя…

Ш у р ы к.  І ў вас? У адваката?

П і р а ж к о в а.  Уявіце сабе.

Ш у р ы к. Не можа быць!

П і р а ж к о в а.  Можа.

Ш у р ы к. Свет перакуліўся! Што робіцца! Куды ж я прыйшоў шукаць справядлівасць, калі ў адваката, у людзей, які нас павінны абараняць, таксама дома не ўсё ў парадку!.. 

П і р а ж к о в а.  Што вы! Што вы! Так нельга гучна заяўляць. Дома якраз у мяне ўсё ў парадку – з нядаўняга  часу.

Ш у р ы к.  Турнулі? Выперлі?
П і р а ж к о в а.  Прыйшлося. 

Ш у р ы к. Правільна зрабілі! Але вам  прасцей.

П і р а ж к о в а.  Глупства! І вы можаце развесціся, як гэта зрабіла я.

Ш у р ы к.  Развесціся? Скасавацца?
П і р а ж к о в а.  Так. Робіцца гэта даволі будзённа, проста…

Ш у р ы к. Я пра гэта неяк і не думаў. Ды  я і кахаю яе. А вы, прабачце, што суну нос у асабістае жыццё, кахалі свайго хадака, так бы мовіць?

П і р а ж к о в а.  Кахала і кахаю. Хоць і ненавіджу.

Ш у р ы к.  Як гэта?!
П і р а ж к о в а.  Цяжка  растлумачыць… ды і навошта? Дык што ж будзем рабіць з вашай заявай?

Ш у р ы к.  Пісаць, пісаць і яшчэ раз пісаць!

П і р а ж к о в а.  Не ўжо, давайце дамовімся наступным чынам: прыходзьце да мяне, калі знойдзеце таго, каго шукаеце. Мне нават цікава, ці знойдзеце?

Ш у р ы к. Не думайце, разгарнуў агентуру. Не сядзім склаўшыы рукі. Дзейнічаем.

П і р а ж к о в а.  Можна мне яшчэ ваш лісток? (Узяла лісток у Шурыка. Каментуе напісанае). Вы хочаце спагнаць  з яго  дзесяць тысяч рублёў…

Ш у р ы к. Гэта толькі за тое, што я, калі даведаўся, чым ён займаецца, нягоднік,  з маёй жонкай, прыпыніў пачатае ва ўніверсітэце адкрыццё, зрабі якое, я б атрымаў гэтулькі грошай… Аднак – страціў.  Я не з тых, хто можа працаваць пры любых  парывах ветру, у шторм і завіруху… Душа ў мяне, разумееце, тонкая, далікатная… А ён, гадасць такая, сваімі паводзінамі адбіў усё жаданне працаваць на карысць  Айчыны…адбіў жаданне дзейнічаць і ствараць… прадукцыйнасць, заўважце, усюды і рашуча зменшылася, абвалілася, стала амаль на нулявую адзнаку.  Не толькі на працы, але і за сталом. Страціў у вазе некалькі кіло, а навошта я тады шпурляў грошы на калорыі, якіх, атрымліваецца, пазбавіўся? А па чыёй віне? Правільна: па віне таго шчанюка, якога шукаем. У мяне, прабачце, ужо эпітэтаў не стае…
П і р а ж к о в а.  Гэта яшчэ пяць тысяч. Правільна?

Ш у р ы к.  Дакладней некуды! Так. Вось у такім парадку трэба і скласці  заяву ў суд. Усяго сума шкоды складае ні многа ні мала сто тысяч нашых беларускіх рублёў. 

П і р а ж к о в а. Няблага. Хвалю. І зайздрошчу… А я вось са свайго нічога не запатрабавала, дала прамашку. Чаму не падказалі?  Эх, дзе ж вы раней былі, Аляксандр Пятровіч?!

Ш у р ы к. Вінаваты.  А то сёння распісаліся, заўтра разбегліся… а хто адкажа за выдаткі, за пакуты? 

П і р а ж к о в а.  Можа, гарбаты?

Ш у р ы к.  Не-не! Потым, потым як-небудзь. Як вас, прабачыце, клікаць- велічаць?

П і р а ж к о в а.  Вера Сяргееўна.

Ш у р ы к.  Аляксандр Пятровіч. Вось і пазнаёміліся. Можа, у кінішка калі рванём, а? Даўнютка не быў. Хоць не, што гэта я кажу! Ды і гарбату мы адклалі, наколькі я зразумеў, на пазнейшы час…

П і р а ж к о в а.  Вы ўсё правільна зразумелі.

Ш у р ы к.  Кожная хвіліна на вагу золата. Нельга, нельга мне разменьвацца на дробязі,  адрывацца ад галоўнага. Я вярнуся. Чакайце. І тады ў той радок заявы ў суд мы ўпішам тоўстым шрыфтам  прозвішча сучаснага прайдохі Казанова!.. (Выходзіць).

 П і р а ж к о в а (усміхаючыся). Супердзівак! Але –  прыемны тып!..  Ён джэнтльмен. Ён не ўдарыць жанчыну, не зняўшы капялюш. Хоць і хуліган. Такія хуліганы мне таксама падабаюцца!..
Зацямненне.

Канец першага дзеяння

Д з е я  д р у г а я
Пакой у кватэры Антона. Ён штосьці з асалодай п'е з кубка.  Мелодыя дзвярнога званка.

А н т о н. Бягу, бягу!

Упускае Еву і Рамана. 

Е в а. Знаёмся, Антон: гэта мой будучы муж.

Антон выпусціў кубак з рук.

Р а м а н. Дабрыдзень.

Е в а. Бачу, здзіўлены?

А н т о н (моўчкі кіўнуў). А хто ж я тады?

Е в а. Вырашай сам, хто ты. Для мяне ты– былы муж. Праходзь, Раман. 

Р а м а н. Я ненадоўга…

А н т о н.  Спадзяюся…

Р а м а н  (з намёкам). Пакуль…

А н т о н. Ды я нічога не зразумеў! Што адбываецца, урэшце? Што за рейдэрскі захоп?!..

Е в а. Калі ты нічога не зразумеў, то я табе ўсё растлумачу. Даходліва і зразумела. Сядзь!

А н т о н  (паслухмяна сеў).  Ну, сеў.

Е в а.  Але я раю крышачку пачакаць – не ўсе дзейныя асобы прыйшлі. Рома!

Р а м а н.  Слухаю, Ева?

Е в а. Падгані сваю былую.

Р а м а н. Добра. Яна наогул абавязковы чалавек… Можа штосьці здарылася? Зараз усё высветлю.
Раман паўшэптам размаўляе па мабільніку. Двое афіцыянтаў укацілі каляску з закускай. На ёй вылучаюцца некалькі бутэлек спіртнога розных марак.

Вось сюды, хлопчыкі. Стаўце ўсё на гэты стол. Вось і малайчыны. Дзякуй. Займайцеся сваёй справай – не будзем вам замінаць. 

Афіцыянты моўчкі сервіруюць стол.

А н т о н.  Што за цырк?! Што тут адбываецца?! Хто мне адкажа?!

Р а м а н (Еве). На падыходзе. 

Е в а. Вось і выдатна. Так! Штосьці нашы суседзі затрымліваюцца. Яны далей усіх жывуць. (Стукае ў сценку). Міла! Шурык! Чакаем!  Зараз  будуць. Яны таксама дысцыплінаваныя людзі.
А н т о н (устаў). Афігець! Чарадзейны столік!  (Падышоў да стала, штосьці кінуў сабе ў рот, жуе). А выпіць можна?

Е в а. Зараз жа! Разагнаўся!...
А н т о н.  А для каго тады ўсё гэта?

Е в а. Не падганяй падзеі. Хутка даведаешся. Мо і табе што перадзе…
Афіцыянты далі знак, што ў іх усё.

Е в а. Дзякуй, хлопчыкі!

Афіцыянты выходзяць разам з каляскай. У парозе яны сутыкнуліся з Піражковай.

П і р а ж к о в а. Не так энергічна, дзеткі! Саб'яце жанчыну ненарокам, а я толькі жыць, можна сказаць, пачынаю. Ну, добры дзень усім!

Е в а.  Дабрыдзень, Вера Сяргееўна. Праходзьце. Уладкоўвайцеся.

П і р а ж к о в а. З вялікім задавальненнем. Ну, а ты чаго маўчыш, Ромочка?

Р а м а н.  Я кіўнуў…

П і р а ж к о в а.  Не ведала, што ты іншы раз здольны язык праглынуць.  Ну ды і добра – прайду. (Прайшла, села). Я прыйшла. Каго чакаем?

А н т о н.  Для мяне ўсё ў тумане. Як у вожыка…Спытайце лепей у яе. (Кіўнуў на Еву).

П і р а ж к о в а. Так! Гэта яна, аказваецца, усё замуціла?

А н т о н.  А больш у гэтым доме і няма каму вэрхал узняць.

Е в а. Хопіць! Надта разгаворлівы, гляджу, бабнік!

П і р а ж к о в а. Здаецца, удала трапіла!..

А н т о н. Выбірай словы, Евачка,  калі ласка! А за абразу, між іншым, артыкул ёсць.

П і р а ж к о в а.  Ёсць, так. І нядрэнны –  выклапатаць можна прыстойна. Так, грамадзяне, паспяшайцеся! У мяне, між іншым, часу  ў абрэз. Справы! Сёння яшчэ і на спатканне трэба паспець. Як жа без гэтага ў маім узросце?..
Раман крэкнуў.

Е в а (стукае ў сценку). Ну дзе ж яны там?! Вы ідзяце?!

З'яўляецца Шурык.

А жонка дзе?

Ш у р ы к.  Паспрабуй зразумей вас, жанчын. З раніцы збіралася. Буксуе, адным словам! Перад самым парогам затрымалася. (Заўважыўшы Піражкову, адвесіў паклон ёй як старой знаёмай). Ой! Якая сустрэча! Дабрыдзень!

Піражкова моўчкі кіўнула.

Е в а. Дык што, яе чакаць ці не?

Ш у р ы к.  Дакладнага адказу не дам…на жаль. Не маю права вырашаць за кабету. Няма нічога лепш добрай жонкі і нічога горш дрэннай.

П і р а ж к о в а  (паапладыравала). Брава! Брава!..

Е в а. Ну што ж, чакаць не будзем. Тым больш, што сёй-той спяшаецца…

П і р а ж к о в а. Пачынайце. Так! А як завецца само мерапрыемства?

Е в а.  Без назвы. Назву няхай прыдумае сам кожны з вас.

П і р а ж к о в а.  Таксама цікава і незвычайна.

Е в а. Так-так, назву прыдумайце самі. Вам і карты ў рукі. Аляксандр Пятровіч!

Ш у р ы к.  Так, Ева.

Е в а.  Усё ж без Мілы неяк не той эфект будзе. Як чагосьці бракуе. А размова бачыцца вельмі  сур'ёзнай…

А н т о н.  Чаго вы прывязаліся да жанчыны? Ну не жадае калі! Сілаю не быць мілаю!

Е в а (Антону). Ідэя! Можа ты і запросіш яе? Цябе яна сапраўды  паслухаецца.

А н т о н. Пачынаецца! Дастала! Мозг вымае! Ну, жанчына! Ну, цукерачка «камунараўская»!..  Хто будзе зараз спрачацца, што многім Адамам Ева вылезла праз бок? Мала таго, што жыву, як у турме… Дарэчы, а вы ўсе ведаеце, дзе мая Ева працуе?

Е в а.  Твая?  Памыляешся –  ужо не твая. Табе дастакова?

А н т о н. Не магу пакуль да гэтага прывыкнуць, прабач… Але ты не ўвільвай – адкажы. Вось ёй хоць бы, гэтай жанчыне…

 Ш у р ы к. Яна не жанчына –  яна адвакат!
Р а м а н. Вышэйшай катэгорыі па сямейных справах.

А н т о н (прысвіснуў). Куды мы трапілі?! Браткі, тут пахне чымсьці непрыстойным!

Е в а.  Дык ты ідзеш ці не за Мілай?

А н т о н.  А прычым тут я? Вунь муж ёсць…

Е в а.  Муж аб'еўся груш…

А н т о н.  Добра, Шурык, пайшлі ўдваіх. Калі не паслухаецца, сілай прыцягнем, а?

Ш у р ы к. Не-не! У мяне з'явілася думка… магу страціць па дарозе…упусціць… ідзі адзін. Я думаю! Эўрыка! Ева, а чаго гэта яна, Міла, павінна паслухацца Антона, а не мяне?

Е в а. Хутка даведаешся.

Ш у р ы к.  Вера Сяргееўна, вас гэта не насцярожвае?

П і р а ж к о в а. Фу, ледзь не заснула. Што вы сказалі, Аляксандр Пятровіч?

Е в а. Не падганяйце, зноў кажу,  падзеі. Хвіліначку пабудзьце без мяне. (Выходзіць)

Ш у р ы к. Правільна. Жанчыны агульную мову хутчэй знойдуць. Прывядзе. Угаворыць.

А н т о н.  Нездарма ж у жаночай калоніі служыць… для тых, хто не ведае. Наглядчыкам!

П і р а ж к о в а.  Не спалохаў. А майму Роме, ва ўсякім разе, гэта на карысць пойдзе. Яму як раз і патрэбен быў наглядчык.

Р а м а н. Я ўжо не твой… Ты штосьці пераблытала, Веруся.

П і р а ж к о в а.  Прымем да ўвагі. У нас сёння вечар падзелу: твой – мой, мой – твой… не мой. Але, пагадзіся, Раман, табе пашанцавала дык пашанцавала. Як нікому іншаму. Уяўляю цябе стаячым па стойцы "смірна".

З'яўляюцца Ева і Міла.

Е в а. Усе ў зборы.

Ш у р ы к. Можна пачынаць.

П і р а ж к о в а.  Ужо пара канчаць, а мы толькі пачынаем.

Е в а. Можа, адразу да стала? Маўчанне – знак згоды. Прашу. 

Усё садзяцца за стол. Антон сеў побач з Мілай, але потым сцяміў, што лепш будзе, калі сядзе побач з Евай, а ўрэшце апынуўся побач з Шурыкам з аднаго боку і з Раманам з іншага.

Мужчыны, паслугуйце за  жанчынамі.

А н т о н. Зробім!  Толькі скажыце, можа, у кагосьці дзень нараджэння? Ці так якое свята?  А ну прызнавайцеся!

Е в а. Калі дзень пахаванняў некаторых асоб можна назваць днём нараджэння, тады ўсё дакладна. Тостаў прамаўляць не будзем. Піце, ешце –  хто што пажадае.

А н т о н. Дазвольце, я вазьму лейцы кіравання ў свае рукі. На правах гаспадара.

Е в а.  Былога.

А н т о н.  Ад жа баба! Прама не ведаю! Адкуль такія бяруцца? Што за буслы іх праносяць? Чые ў іх пашпарты?  За такім шыкоўным сталом сапсаваць чалавеку настрой  умець трэба!.. (Разлівае напоі). Ні ў якія вароты!..
Е в а. Мне балюча, няпроста аб усім будзе казаць, але я павінна гэта зрабіць чаго б мне такое адкрыццё не каштавала. Пара. Прыйшоў час. Настаў. Далей так жыць нельга.

А н т о н.  Выпіць хоць можна?

Е в а. Я ж сказала. Чым ты слухаў?

А н т о н.  Няхай кажа, а мы зоймемся справай. Міла, а дзе Шурыкава кока-кола?

М і л а. Што, сапраўды прынесці?

Ш у р ы к.  Не-не! Цябе потым не дачакаемся. Абыйдуся.

П і р а ж к о в а.  Гаспадыня! У якім рэстаране абед заказвалі? Выдайце сакрэт.

Е в а.  "Узбекская  кухня".

П і р а ж к о в а.  Самса слоістая з мясам… Падабаецца,  смачная. Дайце-ка яшчэ кавалачак.

Е в а.  Супакоіліся?

Ш у р ы к.  Здаецца.

Р а м а н.  Працягвайце.

Е в а. Працягваем. Аляксандр Пятровіч!

Ш у р ы к (ускочыў). Так, Ева! Я!
Е в а. Сядзіце, сядзіце!

Шурык сеў.

Е в а. Вы  знаходзілі ў паштовай скрыні якія-небудзь пасланні?

Ш у р ы к. І не раз! І не раз! Тройчы! Бог, як вы ведаеце, тройчы любіць!..
Е в а.  Я ў вас хачу папрасіць прабачэння. Прабачце мяне…

Паўза.

Ш у р ы к.  Не маўчыце! Кажыце ж далей!  Навошта вы так рабілі, Ева?

Е в а. А як я павінна была паступіць?

Ш у р ы к.  Прыйсці  і адкрыта сказаць. Так і так, маўляў, атрымайце звесткі… Дзякуй - дзякуй… Навошта… навошта паперу было псаваць? Секчы дрэвы навошта? Дзела чаго?
Е в а. Згодна. Сам-насам  быў бы большы эфект, вядома… Разумею…Але ў мяне проста  не хапіла адвагі, ці што…духу…

А н т о н.  Дрэвы трэба берагчы. Правільна.

П і р а ж к о в а. Мужнасці таксама не знайшлося?

Е в а. Магчыма, і мужнасці не знайшлося, як вось вы кажаце, Вера Сяргееўна. Ды і шуму не хацелася рабіць. Разумееце, да гэтага трэба яшчэ было прывыкнуць…асэнсаваць, усё узважыць, ацаніць…
Ш у р ы к (ускочыў). Дык хто ж ён, той нягоднік?! Я даведаюся калі-небудзь яго імя ці так і пайду ў іншы свет, спаўна не адплаціўшы яму?!

Міла закашлялася.

Вады! Вады! Хутчэй!  (Б'е жонку па спіне). Ды што ж гэта такое робіцца! У самы крытычны момант! Пачакай! Не трэба! Не сыходзь! Даслухай!..

Усё спяшаюцца на дапамогу Шурыку прывесці ў прытомнасць  Мілу. Антон  з Евай пабеглі за вадой – абодва прынеслі.

Ш у р ы к. Яна, Вера Сяргееўна, той самай гэтай узбекскай самсой атруцілася, мабыць.

П і р а ж к о в а.  Трэба ж! А мне добра пайшла.

Ш у р ы к.  Не бяры яе больш, Мілачка. Не еш яе, паганую. Першае правіла дыетыкі: калі гэта смачна, значыць, гэта шкодна для вас.

М і л а. Больш не буду…

Ш у р ы к. Вось і добра. Яна ў мяне здагадлівая і паслухмяная. Дзякуй, сябры, вы выратавалі мне жонку. Вельмі ўдзячны. Адзіны спосаб быць шчаслівым –  гэта пастаянна мець пакуты. (Еве). Ну-ну. Працягвайце.

Е в а. Я даўно даведалася, жанчыну не правядзеш, што ў Мілы і майго цяпер ужо былога раман…

Шурык папярхнуўся. Потым перасеў ад Антона.

П і р а ж к о в а. Раман –  якое слова! На ўсе выпадкі жыцця!

Ш у р ы к.  Ах, Ева, Ева!  Ведаць і маўчаць! Цыдулькамі пстрыкаь! Ах, Ева!..
Е в а. І тады я вырашыла: калі Антон можа здраджваць, а чаму я не магу?

А н т о н.  А, дык і ты мне рогі настаўляла, значыць?! (Ускочыў). Швабра! Пра… пра… пра…стытутка! Я так і ведаў!..

Е в а. Ты першы пачаў.

А н т о н.  Гэта трэба разабрацца!

Р а м а н.  Супакойся, Антоша. Вазьмі сябе ў рукі.

А н т о н. А ты не кірхай! І наогул, ты хто такі?! Хто цябе клікаў?!

Р а м а н. Ева. 

А н т о н (перадражніваючы). "Ева-каралева!"

Р а м а н. Мяне запрасіла Ева. Вам досыць?

А н т о н.  Ды я цябе ў парашок сатру!..У лідскую муку!.. (Замахнуўся на Рамана).

П і р а ж к о в а.  Цішэй вы! Стол перавернеце, анціхрасты,  а яшчэ не ўсю самсу з'ела. Смакоцце, скажу вам!

Е в а. Вось  тады я і пазнаёмілася з Ромам.

Р а м а н.  Я ўжо быў у разводзе. Вольны.

П і р а ж к о в а.  А ты ведаеш, Ева, колькі іх у яго да цябе было?

Е в а. Гэта ўжо не мае ніякага значэння. Галоўнае, каб пасля мяне нікога не было.

П і р а ж к о в а.  Упэўнена?

Е в а. Так!

Р а м а н. Так!

П і р а ж к о в а (Раману). А ў цябе не пытаюць. Чаго "растакаўся"?

М і л а. Я магу выйсці? Мне дрэнна.

Е в а. Можа, патрываеш? Трошкі засталося патрываць…

М і л а. Добра, як-небудзь… дацярплю.
А н т о н. Дажыліся! Каб выйсці, трэба ў кагосьці дазвол пытаць. Можа, яшчэ і пячатка запатрабуецца? Гербавая?  Поўны дэбілізм!

Паўза.

Ш у р ы к.  Так! Маю права спытаць: а доказы ў нас маюцца? Ева! Да цябе звяртаюся… Ці адны толькі здагадкі?

П і р а ж к о в а.  Без доказнай базы ў суд няма сэнсу перціся.

Ш у р ы к.  Вось-вось! Там запатрабуюць. І маюць рацыю!..

Е в а. Ёсць. У поўным аб'ёме. Я, перад тым як з'ехаць у камандзіроўку на тры дні, устанавіла ў спальні камеру. Паказаць запіс?

М і л а  і  А н т о н (разам). Не!!!

Паўза.

Е в а. Можа, хто яшчэ што прагне сказаць? 

П і р а ж к о в а.  Калі мы разам –  людзі як людзі. Але па адным жа!.. Вы дзе, Аляксандр Пятровіч? Ау! Да вас звяртаюцца.

Ш у р ы к.  Адну хвіліначку! Адну хвіліначку! Запісваю…

П і р а ж к о в а.   Усё зразумела: ён увесь у справе. Не можа ачухацца. Хапіў дык хапіў чалавек. Заклапочаны –  як ніхто. Бачыце, як завіхаецца, як рупліва працуе?

Ш у р ы к (не адрываючыся ад сшытка). Я занадта энергічны, каб працаваць.

 П і р а ж к о в а. Нарэшце  ачуняў, здаецца.  Аляксандр Пятровіч! 

Ш у р ы к.  Так!

П і р а ж к о в а. Заходзьце да мяне. На чай. А там, можа, і ў кінішка? Памятаецца, хтосьці прапаноўваў? 

Ш у р ы к. Так-так. Прыгадваю.

П і р а ж к о в а.   Чаму адным можна, а іншым нельга. У нас раўнапраўе. Ну, як?

Ш у р ы к.  Вера Сяргееўна! Шаноўная! Заўтра буду! Я вельмі рады, што знайшоўся гэты нягоднік…Ух, бабнік!.. (Парываецца завязаць бойку з Антонам, але яго стрымліваюць). Добра, я натру яму пысу іншым спосабам. Заўтра, Вера Сяргееўна, мы той радок, які стаў перашкодай, запоўнім. Унясём яснасць. Ёсць імя… (Антону). Як тваё прозвішча, Казанова ты наш ненаглядны?

А н т о н. А табе навошта?

Ш у р ы к. Бяда наша ў тым, што мы не ведаем нават прозвішчаў сваіх суседзяў. Усё ведаем, нават хто з кім спіць і далей у такім парадку, а прозвішчы, як у дадзеным канкрэтным выпадку, –  прабачце,  ні-ні…  Ева! Як ваша прозвішча?

Е в а. Купіна.

Ш у р ы к.  О! Купіна! Прыг-скок з купіны на купіну. Лёгка запомніць. А як вашага былога мужа імя па-бацьку?

Е в а . Пятровіч.

Ш у р ы к.   Пётр Першы –  лёгка таксама запомніць. 

А н т о н.  Табе не здаецца, што гэта вераломнае  ўварванне ў маё асабістае жыццё?

Е в а. Ой, што ён трызніць!  Зірніце на яго! Людзі! Святлейшы чалавек! Рукі прэч ад яго!..
Ш у р ы к. Заўтра, дружок ты мой паркалёвы, петыцыя пойдзе ў суд. Абавязкова. Кур'ерскай поштай. Так-так!

А н т о н.  На мяне, ці што? Чаго выставіўся?

Ш у р ы к.  На цябе. А на каго ж? Галоўны шкоднік – ты! Вусень! І адкажаш у судзе. Па поўнай.

А н т о н.  Што ён вярзе, народ?! Што за трызненні нясе гэты акулярык?!

Ш у р ы к. Ведаем, што нясём.

А н т о н.  Спыніце яго, інакш я за сябе не адказваю!

Ш у р ы к. У мяне адкажаш. Мы камень  цягнем не на гару, а з гары. Настае час атрымліваць кожнаму па заслугах. Адкажаш перад  судом, Антоша дзіравая калоша.

А н т о н.  Ты што, ніяк выпіў?

Ш у р ы к.  Было. Мела месца. Па прычыне адсутнасці кала-колы –  сербануў крышачку, ужыў. 

Е в а. Я, дарэчы, таксама на цябе падаю заўтра ў суд –  на скасаванне шлюбу і падзел маёмасці. 

А н т о н. Акружылі! У кальцо бяруць! У мяшок! Ну, ведаеце! Усе на аднаго! Дзе такое бачана?!  І ўсяго толькі пакутую за каханне… за тое, што пакахаў… Не, каб на пастамент узнесці чалавека, а яны знішчаюць яго на карані! 

Е в а. Вера Сяргееўна, паколькі мы ў нейкім сэнсе сталі сваякамі…

П і р а ж к о в а.  Дзякуй богу не па крыві і без крыві.

Е в а. Абслужыце і нас заўтра, можа? Ці нам іншага адваката пашукаць?

П і р а ж к о в а.  Прыходзьце. Але паколькі вы ў мяне такія сваякі асаблівыя,  неардынарныя, то злуплю з  вас у двайным памеры. Ці нават у трайным.  А вось з яго, Аляксандра Пятровіча, не вазьму ні капейкі.

А н т о н.  Так, я не зразумеў… Ну Ева падасці на развод –  тут, як той казаў, ні ўзяць, ні даць: іншага нічога не прыдумаеш. А вось чаго  гэты…ні рыба ні мяса… Шурык вось з-за чаго ён  на мяне батон крышыць?

Ш у р ы к.  Я цябе не палохаю. Але паколькі біцца я не люблю, ты мне можаш да таго ж  размалаціць акуляры, а яны каштуюць цяпер дорага…даводжу да  вашага ведама…натуральныя, не з пластыка… то  ўсё кропкі над "і" хай расставіць суд.

А н т о н.  Якія кропкі?! Што за ахінею ён нясе?!

Ш у р ы к.  Суд яшчэ трэба выйграць, вядома. Але я веру ў справядлівасць  і  гуманнасць нашага суда!

А н т о н (паапладыраваў). Самага сумленнага, самага лепшага суда ў свеце –  так, здаецца?

Ш у р ы к. На дурныя пытанні не адказваю. Які ў нас суд, мы ўсе ведаем не горш цябе… "Заява ў суд". На двух старонках. Чытаю тэзісна. Самую сутнасць.  (Чытае).

“Прашу  кампенсаваць  мне з грамадзяніна… упішам прозвішча… пакуль гэта чарнавік… з грамадзяніна, значыцца, Купіна Антона Пятровіча… Якаго года вы,  грамадзянін Купін, нараджэння?

А н т о н.  Ды пайшоў ты ведаеш куды!..

Ш у р ы к. На выкрыкі такіх падонкаў, як ты, не рэагуем… Год даведаемся… У Евы ці ў дамавой кнізе…

П і р а ж к о в а. Можна і без гэтага.

Ш у р ы к. Тады такое ўдакладненне спрашчае сітуацыю…Не будзем крыўдзіць год яго нараджэння… ён не вінаваты…  Чытаю далей:" Выстаўляю рахунак за свае рогі палюбоўніку жонкі…. Прозвішча, імя, імя па-бацьку… двойчы паўтараць не будзем, каб не рабіць рэкламу гэтаму гнюсу…

А н т о н.  Ды суніміце ж вы яго, урэшце рэшт! Ён жа здзекуецца над асобай як хоча!  Ён утоптвае мяне ў бруд! Аблівае з галавы да ног памыямі! Палошча як не знаю хто!..

Ш у р ы к.  Прашу не перабіваць! Трымайцеся, Антоша! Не брыкайцеся! Не тое яшчэ будзе.  Ты ўжо нарваўся на добрае бабло. Рыхтуйся да горшага!   (Чытае далей). "Прашу спагнаць з яго: дзесяць тысяч рублёў за тое, што калі я празнаў, што ён водзіць шашні з маёй шаноўнай Мілай Сідараўнай, законнай жонкай, то, вядома ж, я страціў цікавасць да працы,за выкананне якой я павінен быў атрымаць гэтую суму. Другое: прашу спагнаць гэтулькі ж, г.зн. дзесяць тысяч рублёў за няўдалаю  спробу разбіць сям'ю… “
А н т о н. Тады і з жонкі сваёй запатрабуй. Чаго ж на мяне аднаго акрысіўся? Яна не разбіла маю сям'ю хіба, прыдурак? Вунь, ужо і замена ёсць!.. Рассеўся, шляхта! Хутка, гляджу, асвоіўся, сыч!..
Ш у р ы к.  М… маўчаць!

А н т о н. Зірніце на яго! Суд Лінча тут робіць. Ну, давай, сцябай далей–  дурням закон не пісаны.

Паўза.

Ш у р ы к.  Выбачайце, таварышы … Працягну… "… за няўдалаю спробу разбіць сям'ю.. яйчэйку нашага грамадства… бо такія дзеянні знішчаюць напавал  любоўную сувязь паміж мужам і жонкай і аказваюць негатыўны ўплыў на законны, гадамі ўстаялы,  шлюб”. 

А н т о н.  Колькі год жыў побач і не ведаў – з кім…
Ш у р ы к. Я таксама.  “ У выніку ўсяго гэтага я перанёс сур'ёзны стрэс, што негатыўна адбілася на маім агульным стане: знік апетыт, з'явілася апатыя,  млявасць, патраціў грошы на таблеткі, у тым ліку і на запеклон, гэта ад бяссонніцы… ну і гэтак далей. 

Тым часам усё непрыкметна разыходзяцца, і Шурык застаецца адзін.

 Трэцяе: паколькі ён быў суседам і рабіў выгляд, што ён сапраўдны сусед,  прашу належныя прыўладныя органы праверыць, паколькі ён ужо мае вопыт нагадзіць пад самым носам, прашу праверыць, ці не ўкараніўся ён  яшчэ ў якую-небудзь варожую структуру, якіх, як мы ведаем, развялося вакол мноства…. Чацвёртае:  за суцэльны зман –  яшчэ дзесяць тысяч. Тлумачу: паколькі ён пад выглядам папытаць то шурупавёрт, то простую  адвёртку, прыходзіў на спатканне з маёй жонкай і выкарыстоўваў гэты падманны прыход у сваіх карыслівых мэтах (а я заўважу, што той жа шурупавёрт у яго маецца не горшы майго, як я высвятліў з пэўных крыніц), то прашу спагнаць і гэтую суму. Пятае: паколькі тэрмін здачы маёй распрацоўкі парадаксальная артадоксія ў сучаснай вымяральнай сістэме ікс-ігрэк сарвалася, над якой я працаваў два апошніх гады, з прычыны таго, што ён паставіў мяне ў такія ўмовы, калі галава працавала выключна ў адным кірунку, вы ведаеце ў якім, я не мог нармальна думаць і цяміць, то я страціў, прынамсі,  яшчэ дзесяць тысяч рублёў… Прыплюсуем… Шостае: канфіскаваць машыну ў маю карысць, паколькі ў ёй, здагадваюся, ён вывозіў маю жонку на ўлонне прыроды і ў будучым будзе выкарыстоўваць яе ў тых жа сваіх карыслівых распусных мэтах…канфіскаваць як інструмент злачынства… Сёмае: аплаціць мне ўсе бальнічныя лісты, таму што хварэў па яго літасці…наш універсітэт тут ні прычым… Восьмае: усе судовыя выдаткі павесіць на яго…каб ведаў, як спрабаваць разбіць чужую сям'ю і ўнесці разбэшчанасць у грамадства… Усяго: сто тысяч! Такіх лавеласаў трэба караць рублём. Яны іншага не разумеюць.  Хай ведае, падонак, з кім мае справы! Са мной –  вось з кім!..Таварыш суддзя, прадстаўляюся жывы, здаровы і бадзёры –  ваш пацярпелы Аляксандр Пятровіч Стук,  ці проста Шурык… Можна і так… " (Пакланіўся).

А ўсім пачулася: супердзівак… супердзівак… супердзівак…

К а н е ц.

